Addasiad GJenkins

	Oedran: Cynradd neu Uwchradd

	
Thema: Yr eglwys Gristnogol ar draws y byd. Llawer o wahaniaethau, un ffydd: Ethiopia.

	
Cyflwyniad:

	Cyflwyniad gyda sleidiau PowerPoint yn dangos eglwys Gristnogol mewn lleoliad a thraddodiad cwbl wahanol i Gymru. Yn aml ar y newyddion clywn am newyn, sychder neu ryfel yn ymwneud ag Ethiopia, ond mae’r cyflwyniad yma yn dangos agwedd arall o fywyd cyffredin y wlad.

	Paratoi/ Cyflwyniad:

	Mae’r adnodd yma yn cynnwys 13 o sleidiau lliw o Ethiopia, gyda sgript i gyd-fynd â’r sleidiau.
Mae maint y cyflwyniad tua 1.87Mb a byddwch angen Microsoft PowerPoint.

	Sgript: efallai bydd gofyn addasu'r geiriau neu leihau'r darnau er mwyn eu gwneud yn addas i’ch pwrpas.

	S 1: 

Tybed sut fywyd fyddai gennych chi petaech chi wedi cael eich geni mewn gwlad arall? Mae’r plant yma yn byw mewn tref o’r enw Masha yn Ne Ethiopia.
S2: 

Mae Masha yn wahanol iawn i drefi Cymru. Nid oes archfarchnad na siopau, a does dim llawer o geir. Os dych chi eisiau prynu rhywbeth mae’n rhaid i chi fynd i’r farchnad. Er mwyn teithio i’r farchnad rhaid cerdded neu fynd ar gefn asyn. Mae’r plant yn ddigon bodlon eu byd, oherwydd mae ’na ddigon o le i redeg a chwarae.
S3: 

Mae’r eglwys yn wahanol hefyd. Ystafell fawr, syml iawn yw’r eglwys.  Nid oes lluniau ar y wal, ac ar feinciau bydd pobl yn eistedd. Nid oes gwydr yn y ffenestri, heb sôn am wydr lliw fel sydd i’w weld mewn rhai eglwysi yng Nghymru.
S4: 

Ond mae gan yr eglwys yma yn Ethiopia gôr gwych, sy’n gwisgo dillad lliwgar a chanu llawer o ganeuon. Peth hyfryd iawn yw eu gwylio ac ymuno yn y canu. Yn Ethiopia mae’r plant i gyd yn cael eistedd ym mlaen yr eglwys yn agos at y côr, ac wrth draed y gweinidog. 
S5: 

Ambell waith mae pobl yn teithio o Masha, sydd yn Ne Ethiopia i drefi gogleddol y wlad, er mwyn ymweld ag aelodau o’u teulu neu fynd i’r brifysgol. Mae’n daith hir sy’n gallu cymryd sawl diwrnod, oherwydd bod  rhaid teithio ar fws, ac mae’r bysiau yn aml yn orlawn.
S6: 

Ar y daith mae’n bosib gweld llawer o bethau na welwn wrth deithio yng Nghymru. Mae ‘na lawer o wragedd yn cario coed i gynnau tân yn eu cartrefi, neu i’w gwerthu yn y farchnad oherwydd nad oes trydan na nwy yn y tai.
S7: 

Neu maent yn gweithio yn y caeau. Dychmygwch wneud hyn drwy’r dydd, bob dydd!

S8: 

Gwelwch hefyd lawer o blant yn cerdded mewn grwpiau gyda’u brodyr, chwiorydd neu ffrindiau. Maent yn cerdded i nôl dŵr i’w teuluoedd. Nid oes tapiau dŵr yn eu tai ac mae’n rhaid i’r plant helpu eu rhieni gyda’r gwaith tŷ. Mae rhai plant hefyd yn cerdded i’r ysgol. Mae rhai plant yn cerdded cymaint â deg milltir i gyrraedd yr ysgol, ac wedyn yn cerdded deg milltir yn ôl adref ar ddiwedd y dydd. Rhaid i yrrwr y bws fod yn ofalus nad yw’r taro’r geifr neu geffylau sy’n pori ar y ffordd, oherwydd yn aml iawn nid ydynt yn cael eu cadw mewn caeau.
S9: 

Wrth deithio tua gogledd y wlad bydd yr iaith yn newid lawer gwaith oherwydd bod gwahanol lwythau yn byw mewn gwahanol ardaloedd. Bydd y tirlun yn newid o wyrddni a llawer o goed i gaeau, wedyn anialwch. Bydd y tai yn cael eu hadeiladu gan ddefnyddio deunydd gwahanol a byddant yn newid eu siâp.
S10: 

Mae’r bws yn stopio yn rhai o’r trefi mwyaf ar y daith. Mae’r teithwyr yn cael cyfle i fynd i gaffi a chael coffi. Mae’n debygol mai o Ethiopia y daw coffi yn wreiddiol. Mae’na dalaith ger Masha o’r enw Kaffa, ac o’r fan honno daw'r gair coffi. Mae pawb yn Ethiopia yn yfed coffi - hyd yn oed plant ifanc - maent yn ei yfed gyda siwgr neu halen.
S11: 

Yng ngogledd y wlad mae ‘na eglwys wahanol sef Eglwys Tewahedo Ethiopia; mae’n un o eglwysi mwyaf hynafol y byd. (Mae ’na rai o’r eglwysi yma yn y De hefyd ond mae mwyafrif o bobl  Masha yn mynd i’r eglwys Brotestannaidd). Mae’r offeiriad yn Eglwys Uniongred Ethiopia yn gwisgo’n wahanol i’r bobl gyffredin ac yn aml yn cario croes fawr aur er mwyn i bobl wybod mai ef yw’r offeiriad. Fe welwch rai o’r croesau yn y sleidiau. Weithiau bydd pobl sy’n cerdded heibio’r offeiriad ar y stryd yn cusanu’r groes i ddangos eu parch at Dduw. (Yn Masha, mae’r gweinidog Protestannaidd yn gwisgo dillad cyffredin fel pawb arall, ond bydd hefyd yn gwisgo croes bren syml sy’n hongian o amgylch ei wddf.)
S12: 

Mae’r eglwysi uniongred yn aml wedi eu peintio yn lliwgar, gyda llawer o hanesion Beiblaidd ar y waliau.(Maent yn credu bod Arch y Cyfamod yn yr eglwys, a dim ond yr offeiriad sy’n cael gweld yr arch, a hynny ddim ond unwaith y flwyddyn.)

S13: 

Fel y gwelwch mae bywyd yn Ethiopia yn wahanol iawn i fywyd yng Nghymru. Ond, mae’na lawer o wahaniaethau oddi fewn i Ethiopia hefyd. Mae’n wlad enfawr gyda hanes hir a diddorol. Weithiau mae’n ymddangos bod y wlad am dorri’n ddarnau oherwydd rhyfeloedd a gwrthdaro. Ond un peth sy’n uno llawer o’r bobl yw eu ffydd yn Iesu Grist. Mae hyn yn golygu bod cysylltiad gyda hwy â phobl Prydain Fawr. Yn y llun fe welwch Feibl Ethiopaidd. Mae’n edrych yn wahanol iawn i Feiblau Prydain. Er bod y wyddor yn wahanol mae’r neges a’r hanesion yr un peth.
S 1: (eto) 

Mae ffydd yn Iesu yn uno pobl o wahanol wledydd a chefndiroedd yn un teulu. Fel mae Paul yn dweud yn ei lythyr at yr Effesiaid (4:4-6),
Gan mai’r un Ysbryd Glân sydd gynnon ni, dyn ni’n un corff – a dych chi wedi’ch galw gan Dduw i rannu’r un gobaith. Does ond un Arglwydd, un ffydd, un bedydd, a dim ond un Duw a Thad i bawb. Y Duw sy’n teyrnasu dros bopeth, ac sy’n gweithio drwy bob un ac ym mhob un! 
Lluniau© Beatrice Watson
 Cyf: www.beibl.net

